ID ARCHIPELEGV IOM CYCLOPS
Ye sieno megil surprise, Zabdiel hieb est invitet do id temple os Prayum in id urb Neetha. Is eet un experiencet wir, bet is hieb naiwo haben commerce con i Divs ni ir Sakerdots. Kwohk od eys kleumen os sighswohden jenchi hiebit precedden iom... bi ghi quod alyo sabab habiet is envoyeit ios Megil Sakerdot os Prayo chust iom ? Eet murmuret in ia maykhanas os Neetha od ies dignatars ios temple habient naos ed od eent paurskend sem courageus wighs. Norocto de esus chust, Zabdiel kwohr itner kyid temple quer is buit introducen do ia privat appartments os Archipryster Horas. So chohxit Zabdiel long-ye pre bibahe.
· Mien fraters hant istifsart; vos hant observen diu ed kehnsent kad ste is wir wey naudhmos kay parkwehre un difficil ed perileus mission. Pre hol, dehlgo budes vos kay gwupes id secret de quanto sessiet sayct in id druna nosters tolk. Acceptet yu drehde ia dangers uns hasardeus safer pro id conto iom Sakerdots os Prayo, sunu ?
Zabdiel promiss id secret ed acceptit id mission. Tun Horas rebahsit. 

· En id sabab os voster safer. Nies Divs, qui sont dwodem, ed ir Sakerdots, hant subiht un grave damno. Un nav dohlg wehghe nies fraters ex Nostria do Neetha. Hat disparihn aun linkwes trace ed, con se, un exterwirt joyel. Leit de id Diven Moni, composen ex dwodem amuletts, qua behrnt id effigie eins Div. Ielg amulett est un tresur ids ghi suter behandt ia magic forces al Div. Men id hol moni est exterwirt chunke quel posseddt id biht beghapt med un immense spiritual magh querlibt. Hams pit quant kay retrehve id nav ed id moni. Neid storm hat est mohldt, maght schowi tik lites de un accident. Un hevd pre, hams bad habt un information : nies fraters hant mathen ud un mehrtur od un khayn hieb sinct id nav kay klehpte ia amuletts. Is endergwohm ep oin iom insules iom Cyclops quer is lus id zangir. In id druna uns kavga, id strangh hat brohct ed ia amuletts han’ dispariht. [image: image1.jpg]


 Habmos matht pon tun od so mehrtur eet is khayn in question, eys deiks sont schowi exact. Nies fraters woid, eti, od alyo grupp es’ paurskend id clenod : ies dyindars ios Aunnam Div, nies forakwtenst peinds. Sei ne hant bad trohven id moni, paurskent id febrile-ye. Tehrpt ye cada cost ses vergihn od id joyel falla inter ir hands... ta consequences esient terrible. Apart vos ed me ed dwo niesen skulks, nimen gnoht ia exact circumstances ios wakya. Hatta nies fraters iom insules iom Cyclops ne hant esen informen de is ghi Roy os Hylaylos suloucneut stragn-ye pon sem wakt. Vies mission consist schowi in retrehve id moni. Nimen kehnssiet yu ste in relation con iens Sakerdots os Prayo ni con ti alyes Div. Yu dacsiete 100 sildbwrs ed un capitoneit wehrmen. Yu tehrpsiete vos procure un arme. Ed nun, eihte, sunu, ed id blaghen im Divs hamrahtu vos !
Horas promiss un alt mizd ad Zabdiel sei is bringhiet tsay ia amuletts. So likwit tun id sakwnia ios temple os Prayo kay retrehve Neethas aghyern agitation. Ant Zabdiel, ep id meithel, ia schops ed langs im dukandars, nowngmins ed peiskers anac ir tovars. Ia cries im tajirs bodrihr iom ed negnohn odors stigh do eys nastorms. Is vahsit ghehde se schowbeye pro id perileuso safer is sal-enderghens. Is kieup sib un eins dind trohcit kyid port unte kriv anghperts. Pos oik centens metern, id air inkiep habe un saldic gust. Hangars ed duskleumen maykhanas lizd eys itner. Waustend ex un skeirgatva, un kalv ed barbut wir ghieng pri Zabdiel. So arrivit dind in in weru strad samt sanscha adoquins. Adduxit ei liman quer eent palamart mult peiskbarks ed plur seglers. Levter quem is wohs id maykhana Id berust Anker. 
Zabdiel stigh ia trehn stieupens ed ghyien id dwer ios maykhana. Is aunstohg un dusbelucen locanda quer oik nauts sess claus dreuna mejas. Is piwon creschmer servit bir ed akster drehnks. Zabdiel sess claus un leur meja ed hangjowit un glas bir. Dwo nauts claus id nieber meja tolkeer de iens Nordpirates quom agsa semper perileuserihr id navigation inter ia insules iom Cyclops. Kneigvend olan-ye ep id contor, alyo consummer narrit ei creschmer od un grupp om arels dohlgit gwahe Havena abord id Galeanta; is wir kwohk habe pau consideration dia id nav ed ids riche suter. Id dwer ghyahsit brutal-ye ed dwo robust wirs entreer id locanda. Sesseer claus Zabdiels meja ed so khiss un desamat pondos. Bet is ne movit. Bo persons presenteer se : Bakkar ed Telam, nauts ep id galera Neethas Gurur, pleund in id port. Ids nakhuda, Marner, eet semper paurskend handug nauts. Zabdiels orbat payghiet id porm. Id nav dohlgit gwahe Tenos, dind id extreme sud os Aventuria. Id safer ne exceddiet oino yawm. Zabdiel refusit. 
· Sayang, iey Bakkar, waniemos un type kam tu. 

Sammel, is glaz weidwos-ye sien dustens, specto quod Zabdiel hieb suakaun. Is deduxit ex to od sien visite in id Berust Anker hieb kafi duret. Is stahsit ub aun luses alyens exter vid. Yed eys tadbir ne dieugh ei ar is diek un cutt ep sien cap quod precipitit do complete swordia. 

Eys cap gvolit Zabdiel qui dusiescit kun is disbayaldissit. Kam per un kehlder is vis od sien runcs eent diehn uni mier erm. Eys eins hieb esen ghenden. Is eet perambhen ab dwo douzens om aunbaygasokwis in id truym unios nav, hockend ep benks ed aunspeh. Is vighieb is hiebit bihn galeot ep id Neethas Gurur ed is balstohm sien wi cacavania quod hiebit brighen iom hetro. 
Id galera wip milak-ye sub id wind. Pau wakt pos to, Zabdiel vis prehpe un quadratcap wakhter ; is bohr un bich ed eet sohkwn ab un wir qui bibiet ye lent rythme un genis tambur. Id bich clieck oins au dwis ed i galeots vyig ep ia erms. Semquis murmurit apter Zabdiel :
· Maghe i shamyus praedde iom, tom stehnkend swin samt sien bich !

Her gwohm is wakhter nieb Zabdiel.

· Kwe tu has saygen to, genis zibel ? cricit is, xeubhend sien bedrohnct soluk ad eys lige. 

Zabdiel preferit se encharge med tod hakara, dat eys nieber kwohk dar newal quem is. 

· Sweigh ed erem ! cricit is wakhter plagend-ye iom med sien bich. 

Dind is abgir ed gwahsit kyid bug. Zabdiel pit uperwehnde sien gvol, menxu eys apternieber dienk iom samt effusions. Serter, se presentit, balstehmend-ye nakhuda Marner ed eys nieute corsanen quoy, med id complicitat iom port autoritats, recruteer jabran erters pro ir galera. Eys nam eet Argondo. Ies wirs dohlg diu serve abord-ye pre ses landiht ep un caust quando bihr pior veut au pior slab kay ermes ed, bespohct id nekafi pieut, un talg fin eet nevergible. Zabdiel sprohg an id Neethas Gurur bendier in Tenos ed Argondo ei antwohrd is kwohr ye id oindemt ker id safer kye Babrak aun od id galera hieb aiwo nact Tenos. Anrgondos antwohrd liess Zabdiel pensive. 
Zabdiel mid lyt ed lyt id extens ios desaster : sei is ne emiet un oku decision, kad is tehrbiet passe plur munts diehto tei erm. Is dohlg mutlak nake Tenos, sei is ne volit khake in sieno mission. Is tun mohn skehpte id nocto kay tente semject nieb Tenos. 

Propulgen ab ia erms, id Neethas Gurur fanzowit ye gohd speud. Zabdiel eet alnos exhaust kun ei buit bad permisso za-ermes. Un horror crie lud brusk-ye ex id nav : “Skylla !” Per id ghyahsa ios apterdeck, Zabdiel dyohrc el longcoll tannin.

 Wehlens buit aurn hules, maneuvres buir dostrict. Botho, is wakhter, pussirit iens sclavs ad ermes meis oku. Id galera kiep id wind ed tentit skape. Bet eet pior sert : un terrifient blosko se aurih, ia erms brohg, id galera se clihsit ed bisohnk. Pre id nieute embierk ep salvtatscanous, oino iom nauts xubh ibs sclavs id cleicho iom brancas. Zabdiel ed eysi sokwis lur se hirs-ye. Per bayga, Zabdiel retrohv sien eins unte id favor ios panique, dind is kiemer id planken ios Neethas Gurur, quod disparihsit apter iom do id skumi wedor, dreibhend bayghens eysen sokwis do nehc. Vasyalg vracks upersnahr nieb Zabdiel ed is ghohd glehmber ep uno mier plank. Is mien ter, exhausen, aunmov, menxu id wedo dribh iom dalg ud alter survivers. Oik hors serter, is ieur un blosk : un skatis attaquit iom ! Noroc-ye, is ghohd nices el. 
Lyt serter, Zabdiel aunstohg un deusk ligne ep id horizont : land ! Is regaissit speh ed wieber dalger in id wed. Pau pos to, un volno landih iom ep un sandstrand. Is vahsit se sehlke ktid ghom kun is dyohrc un flasken in id plask wed. Eet un kaylphilter is conservit ! Dind, is installit se apter un dune schalascht ud id wind ed sohnk do un profund swehpen. Ye id posdien aghyern, is buit probuden ab ia cries im maravs. Is ne lus wakto kay pites woide quer is wohs. Yeji id position ios galera, is sollit wehse ep id eust caust os Tenos. Is bikwohr fauran itner kyid village Telf, quod sollit wehse ocolo id insule. Pos un quart hor ghang, is arrivit ad un viaghabel ed emsit id nordwesto direction. 
Zabdiel ghieng aunstress nordwestworts kay vinake uno nemos. Id forest eet dens ed gwitplen : avs kien ed smulk animals drahr in ia enderbosca. Fascinet ab ia flors vasyen colors ed ia drus samt bizarre-ye wohnden ozda, Zabdiel neglegit sien itner ed eno bihsit forghangen ! Is neti vis id minst paund. Pos errevs unte un certain tempos, is wohs in id medyo uns lawc, ant un vivair tect med schungjin padmas. Aunspeh, is sess ana id wed knigveihnd-ye sien cap ep sien hands. Fauran, is dyohrc uno smulk skohrdt bonem quom eys glend vesters quasi invisiblihr. Is sprohg Zabdiel quetos eys aytan ed so ei narrit sien storia. Ye id end, is smulk bonem biiliey. Dind is propos ad Zabdiel un enigma : sei is trehviet id antwehrd, is hehlpiet iom ad salge id forest, sei is ne trehviet id, is leusiet quant sien denars. 
· Uns mier numer daumosten padmas, iey is smulk wir, id tridel buit daht Prayi, id penkdel Tyli ed id sixdel Hesindi, un quardel buit dahn Peraini ed Mermydion diek ia six restant flors. Quayt padmas buir nohmt ? 

Zabdiel hissieb od cent dwogim padmas hieb esen dahn. 

To eet id exact antwehrd ed is bonem duxit iom ex id sylve pos congratulevs iom. Lyt serter, Zabdiel niek id smulk porto Telf, lyehgend ye id wostia uns angh sreumen. Telf eet meg sakwn ed Zabdiel ghieb oku is trehviet ter neid information de id moni is pieursk. Is ghi istifsier de ia possibilitats os pert ed, noroc-ye, is capitan uns torgnav bohd wehghe iom do Hylpia po eys kaylphilter. Div Tylos ne bevis baygh cooperative ed ies tohrb dwo yawms kay arrive ad Hylpia unte un olmar. 
Zabdiel accostit ad Drum, uno smulk village ef Hylpias nordeust caust. Id ghi stet kwohk abandont ab vasyens Divs. Pos istifsarus ye diverse stets, Zabdiel trohv un tajir qui wohgh iom do Rethis, ep id insule Hylaylos, po penk sildbwrs. 

Rethis, id “perle os Hylaylos”, lyehgend in id medyo uns vast bukht, eet id magno port ios archipelegv ed ghyahsit kyid westdeil iom insules iom Cyclops. Eet id torgcentre tom insules quod bevis un febreus opos. 
Zabdiel spasserit in id quartier ios port, okwivid-ye, herghi is hieb ia megsta chances om incontre interessant leuds ed manthes util novs. Eet kathalika id asimatpointo iom navs qua gwahr alter insules. Uno mier numer peisknaven ed seglern eet palamart ei moli. Eent vis kathalika pelegvecels tem quem ia galeras ios Marroy os Hylaylos. 

Bil Pleukpisk eet scriben ep id tamkha ios rhayr jasib maykhana ant Zabdiel. Bet is sieyg sib od eent chiowdeo ia stets tos genos qua permiss gaines interessant informations ed is entrit. Id locanda eet plen. Nauts, loktongs ed alyi persons eent installet ter. Eet meg drohnct, eet kumart claus certaina mejas. Id stumos eet vesselst. Zabdiel buit attract ab un grupp wiren ed gwenen seddend ambh un butt ka table. Un argwrnt plack stegen med piengs eet post in id medyo. Oino iom mult prispehctors explicit ei id jweteng. Yeji i mukumars, ir scharike eet Div Perex, qui protexit ne tik tajirs ed furs, sontern iaschi jwetengs. Zabdiel pos dwo sildbwrs  ep id tepji ed... ta disparihr ! Marzt, is milit linkwes id xitu. 
Dalger, id pretentieus tamkha ios Argwrnt Bock attraxit id spect os Zabdiel. Id skip uno mier bock ex argwrntic metall, hangend ud uno moit quod stohlb uper id trotuar ios gatva. Id dom, os amat spect, eet ornet med ranghin jardinieres. Is entrit ed is buit buden de linkwes sien eins in id gardrobe. Dat is refusit, is dohlgit linkwes tod xitu. 
Id Temple os Prayum os Rethis eet id loc is dohlg visite ye cada cost. Zabdiel khiss forsafern ed is tohrbit primes precis informations. Id circular schangdien stieusit ep un clin exter id citad. Pos saygus gwehme nami iom Archipryster os Neetha, Zabdiel buit duct ei Sakerdot Palmidri. Zabdiel ei reportit sieno mission ed is sakerdot acceptit libter hehlpe iom. Isghi ei dahsit istikhbaras. 

· Megil biedas stahnt ant nos. Nies fraters nos gnopeihnt od id cult ios Aunnam Div dact semper meis tarafdars in ia insules iom Cyclops. Id materdom tos sect wehst ep oin iom westinsules. Tetos id tentet extende sien magh vasyims insules ios archipelegv. Yu tehrpte spehde toyghi tenisunus behande un mier numer em agents ed spions. Plurs iom saker amuletts wehsent ja in ir hands. Mermydion est oin iren creatures. Is behrt un amulett quod tehrpsiet ses rohven ex iom ye cada pris. Bet excuset mien bowrleyia, yu sollte ses hungric. Mien fraters vos preparesient un chifan. 

Yed, certain jects in Palmidrios narn kwohk stragn ad Zabdiel. Kam ghohd is saint wir woide od ies Prysters ios Aunnam Div possess plur amuletts ? Eet possible od is hieb mathen per indiscretions quer wohs id chefquartier iom Prysters ios Aunnam Div, bet quetos gnohsit is odschi Mermydion possess un amulett ? Is Sakerdot ne antwohrd ad Zabdiels questions ed se contentit spehce perodh se aun stare. 
Itak, Zabdiel decis attaque iom ; Palmidros emiss un rughat ed traxit un khandjar ex subter sien robe. Zabdiel nic iom ed trohv id amulett os Div Tylos su beys robe. Bet eyso surprise buit meger kun is wir se transformit do un kalv anghen samt un long sword berd. Pos leurus id druv Palmidrum ex eys karcer, Zabdiel rik Rethis. 
Kun Zabdiel niek id port, id noct hieb gwohmto diutos. Is mohn de quo is vahsit kwehre quando, fujatan, is diek un cutt ep id cap ed bayaldissit. 

Id khuld air ios aghyern protiebud iom. Gyapend-ye, Zabdiel tastit sien ed khiss un taunghu grumb. Nespekent sien khaketha, is mohm fauran de quo hieb wakyen. Id Maritim Guardia ios Marroy hieb niterplact iom. 
· Tun, ste yu protiebudt ? iey un buland officier. Kam leit nies nov recrut ? 

Zabdiel dyohrc ambh se un douzen wiren embarken abord tod pau argu segler linkwnd id porto Rethis. 

Oik hors serter, tod segler niek id sudcaust os Mylamas. Unte id safer, is capitan hieb ei expliet od lit de katue i smeuglers qui ruineer Mermydions finances. Un spion hieb mohlden un traficanten lagher quod uno smulko grupp soldaten sollit ghehde pernices. I soldats ios maritim Guardia eent gnoht ab quantens, itak novi « voluntars » hieb tohrben ses gastallt jabran. Buit fundarn in uno smulko crick. Is capitan yis penk wirs, ex quens Zabdiel, kay explore un grotte in un behrg nevgim peds uper id marnivell. Entrend id balma con sien driugs, Zabdiel aunstohg tri swehpend smeuglers. Dwo ex iens hant id wakt os sizes ir armes, is trit endergwohm kyid bund ios grotte. Zabdiels driugs dohlgeer katue iens, bet so ghohd sehkwe iom feugnik. Fauran, is wir disparih. Zabdiel aunstohg tun un layter quod duxit extro unte un rockic camin. Is preferit ghyane un trapdwer pod se, ender quod wohs un brenk drab, glupt ex id perwnt. Zabdiel bistigh bet is vis pior sert un seil tenden ye id hoge om sien genus. Noroc-ye, is ghohd vergihes id ed kamyieb hatta navaxe iom feugend smeugler ! So, dekhschaten lakin furieus, acceptit id katu. 
Pos neicus iom smeugler, Zabdiel vighieb is eet in immens grotte belucen ab torches. Hol perambh iom eent kowpen tovars : butts, kwehlks, dieks, etc. Ant iom strohc un pier, idghi megsto deilo ios grotte eet immergen ed brug in effect uno marwort salgen. Is dyohrc un segler quod tri wirs brigh med perches. Zabdiel bichohx ia dieks, ia ghi butts eent shayad pleht med eau-de-vie. Is buit neschi interessen de ia wehbhs ed id naker. In ia dieks wohs ia variatsta tovars : tursen miems, spissa ed alya aliments. Alyo diek eet pleht med statuettes paganen idols, un trit mathmounit joyels ed gemmes. Is trohv ter kathalika uno smulko lietern beurs ed aunstohg ia amuletts em Prayum ed Rondra is lambh. 

Exterannem, Zabdiel gwahsit informe sien superior de quo hieb wakyet in id kulk im smeuglers. Ye tod moment, un straj gwohmit mehlde uno smulk segler quod tentit skape westtos. Is capitan wohl fauran persehkwe id feugnik. Id nav im smeuglers eet meg oku ed id sund inter Mylamas ed Baltrea ei permiss gaines perodhia. Ia seghels disparihr ye id horizont kyid volcanic insule Kutaki, quer Zabdiels capitan yaschi gwahskwit. Vesper-ye, Zabdiel dyohrc id volcan Kutaki, uperkiht ab un teug nebh dum. Pleisti nauts ios Guardia iey to bedebah idghi volcano ne eet alnos extinct. Is gururic capitan decis lakin gires id insule. Id wakya ubgwohmit norder quem Kutaki : id volcan bierup.

 Ascha ed perwnts abpluk, bet id khakst pro Zabdiels nav buit id submarin gischien quod sohkwit. Un dwogim quar peds hog voln criesch ep id nav quod sohnk. 
Zabdiel buit is saul nieute member qui kamyieb se mantines exter wed, gripen ei kil ios volven nauk. Yant sakwnia gwohm tsay, iter, un skat snahsit pri iom lakin ne attaquit iom. Bad, id strohm xubh Zabdiel ep un riff nieb Putras. 
Stayg, Zabdiel ne credih sien okwi ! Uno nav trohc seid kyom. Eys bug eet ornen med un dreun dragon cap.

 Zabdiel mohn preter is hieb chance in sien bieda, bet to buit anter id contrar. Id nav eet uno mier nauk om Thorvals Pirates. Zabdiel buit bohrgen ed is wohs hamrahn ab dwo douzens om boltkwehkend Vikings. Is chef, qui hieb blond plextis ed un berd, ei ghyien sien brakhs med un certain prientlik brutalitat. 
· Has haben chance, prient, iey is, ka mizdo vahs nos kyuses ia caustvillages quer trehfsiemos id interessantst lwon. 

Tod prientia demonstration hiebit permiss ad Zabdiel aunstehge od so person bohr id amulett as Tsa ambh sin coll. 
Zabdiel ne hieb alyo cheus quem participe id razzia ep Putras. Tri diens serter, is chef mutaroutit : is hieb chusto trehce kye Phrygayos. Tod lyohg in id sud ios archipelegv iom Cyclops. Tod insule eet besonters riche, bet meg dangereus. Ia malms, ia behrgs, ia riffs ed ia dewers hieb causen id leus os uno meg numer naven. Ta dangers eent gnohn ab Zabdiel, bet ne ab iens Pirates. Exciten ab id opnos ios lwon, is chef decis lande nespekent un akster salgos. Zabdiel encouragit iom in eys entreprise : wakyesiet quod ghehdsiet ! Id nav iom Pirates rusch agrund ed ia volns akiep dismantel id. Id caust eet nevcent peds piern. Saul is chef niek id strand con Zabdiel. 
· Nos has dribh’ do desaster ! cricit is chef pre se xubhes ep iom. 

Zabdiel nic iom Pirate, ghens ids amulett ed nasohkw id steigho kyid forest. Tod angh paundo duxit ud id strando tiel uno smulk puikin. Meis quem tusents peden dalger, id forest bihsit dens. Stayg, is vis uno nedcovohrn hyt. 
Zabdiel gwohm prosch id kalive, bet vistahsit ant id dwer aurnd-ye jahar vocs. Swohn kam un cheid. Oik secundes serter, id dwer ghyahsit brutal-ye ed Zabdiel hieb tik id wakt os camoufle se apter un tanghu stam kay skape id spect om dwo wirs quoy dribh un gwenaku qua ibs resistit gvaltic-ye. Is enderkwit un kalv ed barbut wir ed un yun pretentieus vehsend meg coloren vesters quom Zabdiel mohn ja vidus in Rethis. So decis attaque oku ies ghi dwo gredins traiteer iam gwenak aun respect. 

Zabdiel surprisit sien peinds, bet toy ghohd apokwihnes. Ies vurn iom bet is vikamyieb feugihes iens. Ia gwenak eet visible-ye in schockstand. 
· Salvte mien pater, repetih ia bfuyi. 
Zabdiel ghohd sakwnihes iam ed ia dahsit alya detayls sleuctend-ye. Lyt ed lyt, Zabdiel bighieb. Ays nam eet Amanda. Ia eet ia dugter ios Pharpalek. Ies Prysters ios Aunnam Div hieb rapt iam ed tohrct iam med tortures kay ceddihes ays pater. Ia eet dar pior slab kay ghange, itak Zabdiel ay preparit un summaro crovat in id hyt. Dind is likwit iam promittend-ye hehlpe ays pater. 
Id phar lud ye id bors uns ardhdingv. Proscher, Zabdiel constatit od id edifice eet in un stand os avancet khasaan. Is udstighskwit ids mur kay nake un fenster ye dwodem peds hoge. 

“Haysa !” mohn Zabdiel, ar id uder stena eet glat kamsei id hieb esen woxen. Eno hieng sub id cornice pre kamyabe glehmber do id fenster. Unte tod, is niek un spiraldrab quod duxit uni dwer circa sixgim peds hoger. Zabdiel ghyien id ed wohs in uno smulk circular kyal, plehno med stragn objects. Is kieu fauran un lanterne quod sollit esus deil uns phar tem quem vasyalg sortes om pulvers ed liquids in divers flaskens, schikwans ed phials. Un stragno wir, samt long straugho kays, sess claus un uperkladen table ed manipulit un bleigu sword kugla. 

· En dar alyo skelm ! Ed est saul ! Ste besic con iom, prients ! 

Zabdiel udkarkieschit sien eins ye id moment kun ghyahsit id dwer os un schkaf. Is sprud kun is visit un firscha ed un amfer sohkwt ab un kemocheng salge id schkaf. Ta objects bidiens un sarband ambh iom, attaquend-ye iom, beirnd-ye fincts. Zabdiel follosicit id amfer ed id farasch ka schild menxu id kemocheng kwehlpih iom. Is tun bud explications ex iom stragno person, qui tentit gwupes iom apo per vasyalg magic gestes. Bet, quando Zabdiel sprohg iom an is druve-ye eet is pharpalek quos dugter hieb esen raben, is bihsit quasi humil aurnd-ye kam eys purt, Amanda, hieb esen salven ex id fangh iom Prysters ios Aunnam Div. It entrust, so binarrit sien storia. Eys nam eet Wichwogul ; is eet magician. Is hieb est exclus ex id sinf ob consecrevs pior wakt ad alchemia. Id khalwa ios phar eet meg sislew eysims orbats tiel id dien kun ies barbut prysters, manthus eys existence, hieb wohkwn iom kay sprehge iom de trehve med id Kyehrsen Ok sem amuletts qua ies urgent-ye nieudh. Way, eys kienkiu imkans os magiciano ne hieb ei permiss aunstehge amuletts in eys sword kulga. Bad hoyd hieb is viden prehpe id image uns buland, pwolnogw wir samt oin ok in id medyo ios chol quos maynen is ne ghieb. Ies Prysters ne hieb credihn iom ed hieb lambhen eys dugter kay sib udchantage ject ex iom. Eet schamic de confundus Zabdiel con oino iom raptors os sien purt ed wehlus sien slougs attaque iom, salvor siens dugter. Itak is ei propos chuses un hadia; ed Zabdiel buit interesset ab tri piurnwehrgsraketes ed ia fitils kay daghe ia. 
Wichwogul yis Zabdiel do Paylos. Eys sellst wogva hamrahr iom, ies ghi Prysters ios Aunnam Div kwohkeer gwehme tetos. Uno nav wohgh Zabdiel ex Phrygayos do Teremon, ep Paylos. Esend tarnien in tod region, is questionit de iens barbut prysters, bet incontrit tik refuse ed hostilitat. Un ambulant veneg viacceptit hehlpe iom. Is salgih Zabdiel ex Teremon nordtro quer id temple ios Aunnam Div. Brigands attaqueer iens in un rockic dervente. Is tajir qui suagnohsit id region fug, menxu Zabdiel buit kapt. Ies brigands scherzeer de iom. Oin ey sieyg : 

· Suakleu : vahs tehrbe karrare bahe. Sei quo saycs est ver, skehrsiems tien gurgule ; bet sei, bilax, quo saycs est fals, tik te hancsiemos…
· Yu vahte hange me, antwohrd Zabdiel. 

Ies brigands glihr ed slur iom. So trohv mox id buxianxu treb kyusen ka id temple ios Aunnam Temple. Tridem imposanta stieupens duxeer uni porche stohmen ab colunns. Zabdiel vis nimen ed stigh fauran kyid peristyl. Is tohr plur kyals, ghieng pri statues. Ep id tavan ios senst kyal, colors ed formes vicompos uno message ant eys okwi : “Behrg te ud dreu ed cristall, saint wir”. Ia tri statues eent effective-ye ex different materias : id prest ex dreu, id dwot ex obsidian ed id trit ex cristall. Zabdiel wohrt id statue ex obsidian ed is vis prehpe un bidno quod weuriesc mox do passage. Tod duxit uni kyal belucen ab tri mankals samt dwo dwers. Tod ios west ghyahsit ep oin deluxe-ye decoren kyal. Eet okwivid-ye id appartment ios Archipryster. Her, un soitos batalih ia effects cadas magia, pati iom amuletts iom Divs. Ed Zabdiel dohlg drehde iom Palek ed eys infernal kwaun ! 

Grave-ye vurnt, Zabdiel ghohd lakin nices iom Palek ed feugihes iom kwaun. Kun is vahsit ghyane id dwer quod stahsit in id westmur, is ieur uno monoton chante psalmodien ab plur vocs. Zabdiel se contentit glanzes tadbir-ye unte id enderghyanto dwer. Is kieu prest-ye uno mier statue keipend un hockend creature : id hideus kip ios Aunnam Div. Eet belucen ab un ogwn quod ieydh ender id ed Zabdiel recognih fauran ia penk amuletts hangend ud id coll ios Statue. Dec kalv ed barbut persons vehsend purpwra robes stahr just ant id kay parkwehre un rite quod dahiet scham qualquid Aventurias Div. 

Zabdiel kieu strax od ies Prysters quoy stahr prokwem id idol ne eent armet ; tri tik anghens, quoy kwohr ir devotions ed wohs dalger, bohr khandjars. Zabdiel diegh ia piurnwehrgraketes Wichwogul hieb ei dahn. 
Strids buir aurn in id teug dum, ia nebulepyrots ieydh ed flammen cascades suffoquihr iens horrifiet Prysters, persuas de stahalus id alian irs Aunnam Div. Id kyal disparihsit in ia dumvoluts qua kohl id statue ios Aunnam Div. Zabdiel buit quasi tem terrifien quem ies Dyindars quoy rusch kyid eustmur dwer kay linkwes tod coschmarloc. Is snohg oku unte id dwer kay gwehme proscher id statue. Ye id sensto moment, Zabdiel constatit id statue eet magnetic. Is ghi sklasit sien eins exter id attraction zone pre gwahe proscher tod statue. It, is ghohd lambhnes ia amuletts em Hesinde, Travia, Peraine, Boron ed Guerimm pre linkwes id temple. 
In Teremon, Zabdiel tentit sammel informations de id stet quer ghohd wehse ia missend amuletts. Is math ena :

· Un sword purpwrseghel nav dehlct fortrehce cras kye Dubar. Est sayct od un swordberdo Pryster esiet ye id diumenn. 

· Id volcan Kutaki hat nuper bierupt. Plur navs hant sohnct unte id catastroph. 

· Is Marroy, Mermydion, volt od eys son succedda iom. 

· Un tajir sayct incontrevs ep Phenos iens legendar Cyclops. Toy creatures, diutos dispariht, hant dahn ir nam tibs insules. 

· Ep Baltrea, dwo negnohts habient bohdt pehrne dwo amuletts uni tajir. 
Itak, Zabdiel decis gwahe Baltrea. Id safer jinkdousit aun difficultat. Pos inspecus vasyalg stets, is kamyieb trehve iom tajir quei hieb est propost kaupe amuletts. Id ghi rumor eet suagrund. Lakin, eys paurskens dik ad Zabdiel od id behd hieb sollen ses kwohrt ab smeuglers, quim trace se lus in id archipelegv iom Cyclops. 

Zabdiel bad rik Neetha. In id temple os Prayum, Archipryster Horas laudit iom ant iens samghaten sakerdots, ei swekwehrnd id abadic schakiria im Divs ed iren sakerdots. Esdi is ne hieb kamyapt lambhnes vasya amuletts, ies Prysters ios Aunnam Div behans actual-ye ed khacst-ye oin Amulett, yani quasi neid magh. Eti, ia informations qua Zabdiel hiebit bright permiss gnohe ia intentions tom prysters ed permides protiev iens. 
